
Мамлакатимизда олиб борилаётган ислоҳотлардан асосий мақсад, юртимизда соғлом ва баркамол, билимли, юксак маънавий-ахлоқий фазилатларга эга бўлган авлодни шакллантиришдан иборат. 

Ҳар томонлама етук, баркамол авлодни тарбиялаш масаласи ҳозирда ҳаётимизда мавжуд бўлган барча фан йўналишларининг муҳим ўрганиш объектига айланиб бормоқда. Ўзбекистонда ҳам фундаментал, ҳам ижтимоий фанларнинг ривожланишига эътибор берадиган бўлсак, уларнинг ҳаётийлиги ва умрбоқийлиги халқ турмуш фаровонлигини оширишга нечоғли улуш қўша олиш орқали баҳоланишини билиш қийин эмас. Бу эса ўз-ўзидан ҳар бир фан ва унинг мутахассислари олдига бир қатор долзарб назарий ва амалий масалаларни қўяди. Шундай экан, бу жараён психология фанини ҳам четлаб ўтмайди, аксинча, бу ҳолат ҳозирги замон психология фанларига ҳам тааллуқли бўлиб, у жамиятнинг кундалик талаблари ва буюртмасига қараб ўз тадқиқот йўналишларини белгиламоқда.

Шахсни тадқиқ этиш психология фанидаги асосий муаммо саналади. Шахс кенг кўламли тадқиқот предмети сифатида психолог-тадқиқотчиларнинг диққат марказидадир. Аммо мамлакатимизда психологиянинг жамият талабидан келиб чиқиб янги босқичга қадам қўйганлиги шахс муаммосига атрофлича эътибор қаратишни талаб этади. Бунинг учун шахсни тадқиқ этишда жаҳон психологияси тажрибаларини инобатга олган ҳолда муаммони таҳлил этиш кўзланган мақсадни тўлақонли баҳолаш имкониятини беради.
Инсон шахсини тадқиқ этиш психодиагностика фанидаги асосий муаммо саналади. Психодиагностика ― психология фанининг зарур соҳаларидан бири бўлиб, шахснинг индивидуал психологик хусусиятларини ўлчаш ва аниқлашга доир методларни ишлаб чиқади ва тайёрлайди.

Психодиагностика ― шахс индивидуал психологик хусусиятларининг ҳозирги ҳолатига баҳо бериш, ривожланишини олдиндан айтиб бериш ва психодиагностик текширув вазифаларидан келиб чиқиб, тавсиялар ишлаб чиқишга қаратилган психолог фаолиятининг сўнгги натижасидир. 

Маълумки, ҳар бир давлат ва жамиятнинг тараққиёти, келажак истиқболи, унинг дунё ҳамжамиятидаги ўрни, фан-техника ёки ихтиролар муваффаққияти билан амалга ошаётганлиги эҳтимолдан ҳоли эмас. Зеро, мамлакатимиз биринчи президенти И. А. Каримов айтганларидек, “Бугунги кун мустақил давлатимиз тақдири, унинг равнақи, ҳозирги даври ва келажаги, жамиятимиз фанларида эришилаётган ютуқлар орқали амалга ошаётганлиги шубҳасиздир”
. 

Бугунги глобаллашув жарёнида замонавий технологияларнинг ривожланиш ҳолати биринчи навбатда жамиятнинг интеллектуал салоҳиятига, жумладан, таълим соҳасининг ривожланишига боғлиқ. Таълим мазмуни ва сифати масалалари жамиятда устувор йўналиш сифатида қаралмоқда. Дунёнинг ривожланган ва ривожланаётган мамлакатларида таълимни технологиялаштиришга алоҳида эътибор қаратилмоқда. Таълимни ривожлантириш, унинг самарадорлигини ошириш йўллари изланмоқда, таълимда педагогик технологияларини жорий этиш таълим соҳасидаги ислоҳотларнинг диққат марказидан ўрин олган.

Таълим технологияси инсонийлик тамойилларига таянади. Фалсафа, педагогика ва психологияда бу йўналишнинг ўзига хослиги талабанинг индивидуаллигига алоҳида эътибор бериш орқали намоён бўлади. Шундай экан бўлажак психолог мутахассисларни тарбиялашда психодиагностика фанининг мазмун-моҳиятни тушунтиришда педагогика фанининг сўнгги ютуқларидан фойдаланиб фан мавзуларининг баёнида интерфаол технологияларини лойиҳалаштириш асосида дарсни ташкил этиш муҳим аҳамият касб этади.

Шахс психодиагностикаси тарихи бевосита психологиянинг тарихи билан узвий боғланган бўлиб, унинг амалий жиҳатдан намоён бўлишида катта аҳамияти бор. 

Тарихдан маълумки, турли хил давлатларда ҳарбий хизматга қабул қилиш учун танланадиган шахс ҳар хил қобилиятли ва имкониятли синовлардан ўтганлиги ҳаммамизга сир эмас. Бу давр қадимий Хитойга бориб тақалади. Хитой империясида давлат хизматига ўтиш учун имтиҳонлар тизими мавжуд бўлган, бу 2 минг йил давом этган. Қадимий юнонларда келгусидаги ўқувчи ва аскарларга имтиҳон синовлари мажбурий ҳисобланган. Уларнинг жисмоний ва интеллектуал қобилиятларини аниқлаш учун турли синовлардан ўтказилган. Ўрта асрларда 1370-1372 йилларда Вьетнам давлати раҳбарияти давлат аппаратидаги барча ҳарбий ва фуқаровий бошлиқларни қайта аттестатциялаштириш ўтказилди. Бунинг натижасида Вьетнам кучли феодал давлатга айлантирилди. Асосий эътибор жангавор шай ҳарбий хизматчи офицерлар корпусини шакллантиришга қаратилган.

Тестология тарихидан ҳам маълумки, дастлабки диагностик методикалар, хусусан, испан олими Хуан Харт (1530-1589), Ж.Эскирол (1772-1840), Э.Сеген (1812-1880), томонидан тақдим этилган диагностик воситалар инсон психологиясининг маълум бир жиҳатларини ёритишга қаратилган бўлса-да, ташхис натижалари сифатини баҳолаш борасида маълум талаблар масалалари хусусида тўхталишга эрта эди. Шундай бўлса-да, француз олимлар Ж.Эскирол ва Э.Сегенлар психик касаллик билан ақлий тараққиётдан ортда қолиш ўртасида фарқлашни мезонлар орқали ўрганишга киришган эдилар
.
Илмий тестологиянинг таркиб топишида психология фанида эксперимент ва ўлчаш ғояларининг кириб келганлигини тадқиқот соҳасида қўйилган катта қадам деб баҳолаш мумкин. Бу борадаги ўринишларни XIX асрнинг 30-йилларида немис олими Вольф томонидан диққат хусусиятларини аниқлаш борасидаги узоқ вақт давомида олиб борган изланишларида кузатиш мумкин. Бу эса немис олимини психометрия тушунчасини фанга олиб кирган деган хулосани беради. Э.Вебер ва Г.Фехнернинг (XIX асрдаги ўрталари) психофизик тадқиқотлари ҳам экспериментал психологияда психик ҳодисаларни ўрганишда янги йўналиш очган дейишимиз мумкин. Бу тарздаги тадқиқотлар кўламини яна бир қатор олимлар мисолида шарҳлаш мумкин. Аммо психологик тадқиқотларда статистик қайта ишлаш усулларини татбиқ этилишини оламшумул илмий инқилоб деб қараш мумкин. Ф.Гальтон ўз давридаёқ корреляция коэффициентини ҳисоблаш методини (1888 йил) антропометрия ва ирсиятни аниқлашда фойдаланган эди. Ф.Гальтон ва унинг издоши К.Пирсонларнинг корреляция коэффициентини аниқлаш усулини, А.Бине ва Т.Симон интеллектни ўлчашда шкалларга таянгани (1905), В.Л.Штерн томонидан интеллект коэффициенти (IQ)ни фанга киритилганлиги тадқиқотларда сифат ўзгариши юз беришидан далолат беради
.
Юқорида санаб ўтилган тарихий манбалар психодиагностика соҳасидаги илмий қадамлар ҳисобланади. 
Психологик тестлардан фойдаланиш тарихий тараққиётининг бир даври 20-асрнинг бошларида Француз олимлари А.Бине ва Т.Симонларнинг хизматлари каттадир. А.Бине ва Т.Симоннинг изланишларига қадар немис олими Г.Эббингаус томонидан олиб борилган изланишлар айнан уларнинг интеллектуал тестларни ишлаб чиқиши учун назарий асос бўлди дейиш мумкин. Чунки, Г.Эббингаус томонидан тақдим этилган хотирани ўрганиш тестлари инсон психологияси борасидаги янги методик изланишлар натижаси эди.
Психологик тестларнинг ХХ асрнинг бошларида ривожланишининг тарихий илдизлари борасидаги дастлабки мулоҳазаларимиз А.Бине ва Т.Симоннинг изланишлари билан бошланган бўлса-да, аммо ХХ асрнинг бошларида изланишларнинг АҚШда кенг олиб борилди. Дастлаб Бине симоннинг стандартлаштирилмаган тестларини АҚШда қўллаган тадқиқотчи Генри Годдард ҳисобланади. Кейинчалик Бине-Симон тестларини Г.Годдартдан сўнгра америкалик олим Льюис Мэдисон Термен Х.Д.Чайльдз билан биргаликда тестларни адаптация қилиш билан шуғуллана бошлади. 

Интеллект тестларни ишлаб чиқиш билан бир қаторда шахсни нокогнитив соҳасини ўрганишга қаратилган методикалар (шахсни ўрганиш тестлари) ҳам яратилишига эътибор қаратила бошланди. Шахс саволномалари борасида Роберт Сессион Вудвортс (1917) анормал хулқни ўрганишга мўлжалланган тестни ишлаб чиқди. Аммо психологияда шахсни ўрганиш сўровномалари борасида дастлабки саволномаларни биринчи бора 1909 йилда голландиялик олимлар Г.Хейманс билан Е.Вирсм томонидан ишлаб чиқилган деган мулоҳазалар бор.
«Шахсий маълумотлар варағи» тарздаги бир неча саволномаларнинг муаллифи саналади.
Сўнгра шахс саволномалари борасида Флойд ва Гордон Олпорт томонидан шахс фазилатлари рейтинги (1921-22) таклиф этдилар.
Фолкер томонидан шахсни баҳолаш тести (1921), шунингдек психодиагностик тестлар борасида Герман Роршах (1921) ва Трумэн Ли Келлининг (1928) хизматларини ҳам ҳисобга олиш лозим.
ХХ асрнинг 30 -йилларида бир қатор тестлар вужудга келди. Уларнинг кўп қисми АҚШда яратилди. Шунингдек, 1936 йилда энг етакчи тестлар сифатида қуйидаги бешта тестлар эътироф этилди: Стэнфорд-Бине, Роршах тести, Бернтейтернинг шахс саволномаси, Сишонинг Мусиқий талантни Аниқлаш тести, Стронгнинг профессионал қизиқишлар бланки.
1940 йилларда Оскар Буроснинг «психик ўлчашларнинг йилномаси» нашрида психологик тестлар ҳақида маълумотлар тақдим этила бошланди. Бунда 325 тест шарҳланиб, 200 тест фақат санаб ўтилган эди.
Биринчи жаҳон уруши сингари Иккинчи жаҳон уруши арафасида ҳам АҚШда янги тестлар ишлаб чиқила борди. Америкалик олимлар яна асосий эътиборни армия учун зарур гуруҳий тестларни яратишга киришдилар ва Армиянинг умумий классифкацияловчи тести-гуруҳий тести яратилди. Унда 10 млн.га яқин ҳарбий хизматчилар ўтказилдилар. Шунингдек, ҳарбийларда Роршах, ТАТнинг қисқартирилган тести, вазиятли тестлар ҳам татбиқ этила бошланди. Буюк Британияда эса Равеннинг прогрессив матрицалари ҳарбий классификациялашда қўлланила бошланди.
40-йилларда эришилганлик Стэнфорд тести, Отиснинг классификацион тести, Кьюдернинг 168 топшириқли саволномаси, шу йиллари Катрин Бриггс ва унинг қизи Исабел Майерс томонида «Майерс-Бриггснинг типлар индикатори» устида ишлар олиб борилиб, 1962 йилдагина ушбу тест эълон қилинди.
Ушбу йилларда кўпчиликнинг эътиборини Миннесотскийнинг кўп жабҳали шахсни ўрганиш савономаси (MMPI) ўзига жалб этди. Г.Ю.Айзенкнинг Моудслейск тиббиёт саволномаси яратилди. Гилфорднинг «Темперамент шарҳи»ни яратилишига олиб келди. Урушдан сўнгра Саул Розенцвейнинг фрустрацияга реакцияни аниқлаш проектив тести (24 та суратдан иборат) вужудга келди.
50-йилларда Векслернинг катта ёшдагилар интеллектини ўрганиш шкаласи яратилди. Р.Кеттеллнинг интеллектни аниқлашнинг эркин маданий тести ва 16 факторли шахс саволномаси яратилди (1958). Дж.Тейлорнинг безовталанишнинг намоён бўлишини аниқлаш методикаси (1953) кенг кўламда тадқиқот майдонига кириб келди.

Шахс ҳақида маълумот тўплашнинг учта асосий методлари фарқланади.

Биринчи метод ― инсон хулқ-атворини кундалик ҳаёти давомида қайд этиб бориш. Бу усул ташқи кузатишга асосланиб шахснинг аниқ саъй-ҳаракатлари ва муваффақиятларини ташқи кузатиш ва қайд этишга асосланади. Мазкур усул ёрдамида олинган маълумотларни L – маълумотлар деб аташ қабул қилинган. Кўп ҳолларда L – маълумотлар бошқа методнинг валидлигини ўлчаш мақсадида ташқи мезон сифатида қўлланилади. Унинг камчилиги ортиқча субъективлигидир.

Иккинчи метод ― ўзига ўзи ҳисоб беришга асосланган турли сўров-нома ва методикаларни қўллаш. Шунга ўхшаш тадқиқот натижалари Q – маълумотлар деб аталиб, улар ўзининг қулайлиги, ахборот олишнинг осонлиги билан шахсга оид тадқиқотларда марказий ўринни эгаллайди. Бироқ бу метод ҳам камчиликлардан холи эмас. Мазкур метод ўзига ўзи ҳисоб беришга асосланганлиги боис баъжи маълумотлар қисқартирилган бўлиши мумкин. Бундай қисқаришлар текширилувчиларнинг маданий ва интеллектуал тараққиётининг пастлиги, мотивациясининг табиати, нотўғри эталонлардан фойдаланилганлиги боис кузатилиши мумкин. 

Учинчи метод ― объектив маълумотларни қайд этишга асосланган. Бундай методлар ёрдамида олинган маълумотлар Т – маълумотлар деб аталади. Мазкур методнинг камчилиги юқори даражада кўп меҳнат талаб қилиши ва натижаларни расмийлаштиришнинг мураккаблигидадир.

Юқорида санаб ўтилган методлардан энг кўп қўлланиладиган сўровномалардир. Бунинг сабаби уларнинг соддалигида эмас, балки улар ёрдамида турли шахс конструктларини тузиш имконининг мавжудлиги ва асосида муаллифларнинг шахс хусусиятлари ҳақидаги тасаввурлари ётишидир. Шунингдек сўровномаларнинг оммавийлашиб кетиши янги методикалар ишлаб чиқишга математик усулларни қўллаш имконининг мавжудлигидир. 
Сўровномалар асосида шахсни ўрганишнинг иккита асосий йўналиши мавжуд: шахс хислатларини ажратишга ёндашиши – сўнгги базис сифатлар тўплами мавжудлигини тақазо этади, ва шахс тафовутлари унинг ифодаланиш даражасига кўра аниқланади. Хислатлар бир-бирига боғлиқ белги (психологик хусусиятларни бирлаштиради ва шу гуруҳга кирувчи белгилар ҳақидаги маълумотларни бирлаштирувчи интеграл хусусият сифатида намоён бўлади. Хислатлар миқдори шахсий маконнинг кўлами билан белгиланади. Типлар ўхшаш текширилувчилар гуруҳини бирлаштиради ва бошқа изоҳловчи тушунчалар тўпламини ташкил этади. Бунда тушунчанинг номи сифатида мос типнинг номи қабул қилинади, мазмуни эса типик (ўртача) иштирокчининг тавсифи бўйича амалга оширилади. Шундай қилиб, хислатларга асосланган ёндашув шахс белгиларини гуруҳлаштиришни, типларга асосланган ёндашув эса текширилувчиларни гуруҳлаштиришни талаб қилади. Ҳар икки вазифани ҳал этишнинг махсус математик метод ва модуллари мавжуд. Кўп ҳолларда белгиларни гуруҳлаштириш учун омилли таҳлил, текширилувчиларни гуруҳлаштириш учун эса автоматик таснифлаш методидан фойдаланилади. Бу методлар экспериментал маълумотлар ичида умумлаштиришни шакллантиришнинг икки усулидир. Улар белгилар текширилувчилар ўртасидаги алоқалар таркибининг бир хил эмаслигини қисқартириш имконини беради. Замонавий компьютер воситалари тест ва сўровнома натижаларини қайта ишлашни бир мунча осонлаштиради. Шунингдек психологик вазифаларни ечиш учун моделлаштириш методларидан ҳам фойдаланиш мумкин. 

